
INNOVATSION IQTISODIYOT SHAROITIDA 
MEHNAT BOZORI TRANSFORMATSIYASINING 
YANGI TALABLAR DOIRASIDA 
TAKOMILLASHUVI
Pardayev Mamayunus Qarshibayevich 

SamISI dotsenti v.b., PhD.

Annotatsiya: Ushbu maqolada innovatsion iqtisodiyot sharoitida mehnat bozori transformatsiyasining yangi talablar 
doirasida takomillashuvi bilan bog‘liq masalalar yoritilgan. Jumladan, innovatsion, raqamli va kreativ iqtisodiyotning 
hayotimizga kirib kelishi bilan bog‘liq jarayonlar tahlil qilingan. Shuningdek, xo‘jalik yurituvchi subyektlarda inson 
resurslarining faoliyati va mulkka egaligi bo‘yicha tabaqalanishi bayon etilgan hamda har bir toifaning maqomi va vazifalari 
yoritib berilgan. Chunki har bir toifaning funksiyasi, mas’uliyati, ish faoliyati va unga mos maoshi farqlanadi. Shu sababli 
ularni boshqarishda ham turlicha yondashuvlar mavjudligi asoslab berilgan.

Kalit soʻzlar: mehnat bozori, mehnat bozori transformatsiyasi, inson resurslari, zamonaviy talablar, texnologik o‘zgarishlar, 
innovatsion iqtisodiyot, raqamli iqtisodiyot, kreativ iqtisodiyot.
Abstract: This article addresses issues related to the improvement of the labor market transformation within the framework 
of new requirements in the context of an innovative economy. It analyzes the processes associated with the emergence of 
innovative, digital, and creative economies in our daily lives. The paper also outlines the stratification of human resources 
in business entities based on their functions and ownership of assets, clarifying the status and responsibilities of each 
category. Since the functions, responsibilities, work activities, and corresponding remuneration differ by category, the 
article justifies the need for differentiated management approaches accordingly.

Key words: labor market, labor market transformation, human resources, modern requirements, technological changes, 
innovation economy, digital economy, creative economy.
Аннотация: В данной статье рассматриваются вопросы совершенствования трансформации рынка труда 
в условиях инновационной экономики в рамках новых требований. Анализируются процессы, связанные 
с внедрением в повседневную жизнь инновационной, цифровой и креативной экономики. Также изложена 
стратификация человеческих ресурсов в хозяйствующих субъектах по признаку функций и собственности 
на активы, раскрываются статус и обязанности каждой категории. Поскольку функции, ответственность, 
трудовая деятельность и соответствующая заработная плата различаются по категориям, в статье обоснована 
необходимость применения дифференцированных управленческих подходов.

Ключевые слова: рынок труда, трансформация рынка труда, человеческие ресурсы, современные требования, 
технологические изменения, инновационная экономика, цифровая экономика, креативная экономика.

K I R I S H
Hozirgi sharoitda innovatsion iqtisodiyot, raqamli iqtisodiyot va kreativ iqtisodiyotning hayotimizga kirib kelishi 

bilan bog‘liq masalalar kundan-kunga jadallashmoqda. Bunday sharoitda mehnat bozori transformatsiyasining 
yangi talablar doirasida takomillashuvi ham ob’yektiv zaruriyat hisoblanadi. Chunki O‘zbekiston Respublikasi 
Vazirlar Mahkamasining 2025-yil 29-yanvarda qabul qilingan «Oliy ma’lumotli kadrlarga davlat buyurtmasini 
shakllantirish tartibi to‘g‘risidagi nizomni tasdiqlash haqida»gi 49-sonli qarorida bunday o‘zgarishlar tizimli 
ravishda o‘zgarib borishi belgilangan. Ushbu qarorga ko‘ra, endilikda oliy ma’lumotli kadrlarga bo‘lgan davlat 
buyurtmasi maxsus elektron platforma orqali shakllantiriladi. Bu sohaga ancha qulayliklar yaratadi. Jumladan, 
“2025/2026 o‘quv yilidan oliy ma’lumotli kadrlarga davlat buyurtmasi Platformada jamlangan ma’lumotlar va 

mehnat bozori talabini tahlil qilish asosida aniqlanadi. Kadrlarga bo‘lgan ehtiyoj 4 yillik davrga ishlab chiqiladi 
va har yili mehnat bozorining o‘zgarish tendensiyalari, hududlarda ijtimoiy soha muassasalari va iqtisodiyot 
tarmoqlarini kadrlar bilan ta’minlash inobatga olinib, Platformaga tegishli tuzatishlar kiritib boriladi”. Ushbu 
Platforma iqtisodiyot tarmoqlarida rasman band bo‘lgan aholi sonini aniq ko‘rsatib boradi. Shunda bo‘sh ish 
o‘rinlariga ham oydinlik kiritish mumkin bo‘ladi. Ko‘rinib turibdiki, innovatsion iqtisodiyot sharoitida mehnat 
bozori transformatsiyasining yangi talablar doirasida takomillashuvi ob’yektiv zaruriyatga aylangan. Bu esa 
mazkur mavzuning o‘ta dolzarb masalaga bag‘ishlanganligidan dalolatdir.

T A D Q I Q O T  M E T O D O L O G I YA S I
Innovatsion iqtisodiyot sharoitida mehnat bozori transformatsiyasining yangi talablar doirasida 

takomillashuvini tadqiq qilish jarayonida turli metodologik yo‘nalishlardan, xususan, induksiya va deduksiya, 
makon va zamon, tahlil va sintez, miqdor va sifat, mantiqiy tahlil kabi metodologik yondoshuvlardan foydalanilgan.

T A H L I L  V A  N A T I J A L A R
Mehnat bozori ham davr talabining o‘zgarishiga mos ravishda muttasil o‘zgarib boradi. Hayotimizga 

innovatsion iqtisodiyotning kirib kelishi shunga mos kadrlarni talab qiladi. Bu esa mehnat bozoriga aynan shunday 
kadrlarning qo‘yilishini taqozo etadi. Bugungi kunda xodimlarning jismoniy quvvati hech narsani belgilamaydi. 
Muhimi, u aqliy jihatdan baquvvat, chuqur ilm va tajribaga ega bo‘lishi kerak. Shu jihatdan MBTdagi vaziyat 
ham o‘zgarib, shunga mos holda takomillashib bormoqda.

Aholining hayotiy ehtiyojlarini qondirish uchun ming yillar davomida oziq-ovqat mahsulotlari ma’lum 
mavsumiy davrda yetishtirilib, u saqlanib, yil davomida ta’minlab kelingan. Hozirgi sharoitda esa inson 
ehtiyojlaridan biri – axborot resurslari bo‘lib qoldi. Buni yetkazib berish bilan birga saqlash xizmatlari ham 
shakllandi. Bunday xizmatlar orqali aholining axborotga bo‘lgan ehtiyoji qondirilmoqda. Ushbu holat aynan 
innovatsion iqtisodiyotning mahsuloti hisoblanadi.

Innovatsion iqtisodiyot sharoitida mehnat bozori transformatsiyasi (MBT) fani ham yangi talablar doirasida 
takomillashishi lozim. Chunki yangi texnologiyalar yangi mutaxassislarni talab qiladi. Ammo yangi mutaxassislar 
har doim tayyor bo‘lmasligi mumkin. Shu tufayli bularni o‘zgarishlarga moslashtirilgan holda tayyorlash va ishga 
joylashtirish talab etiladi. Shu tariqa ish kuchiga talab va taklif bir-biriga mos kelsa, muntazam ravishda ishsizlik 
kamayib, kambag‘allik ham qisqaradi.

Innovatsion iqtisodiyot sharoitida mehnat bozorining xususiyatlari bir nechta muhim omillar bilan belgilanadi. 
Ulardan biri – mehnat bozoridagi talab va taklif jarayonidir. Ushbu omil turli iqtisodiy jarayonlardan kelib chiqib, 
mehnat bozorining o‘zgarishi, moslashuvchanligi va raqobatbardoshligini ta’minlashga xizmat qiladi. Bu esa 
mehnat sohibidan moslashuvchanlikni talab qiladi.

Hozirgi sharoitda jamiyatda sodir bo‘layotgan texnologik o‘zgarishlar va ishlab chiqarishning 
avtomatlashtirilishi kadrlarga bo‘lgan talabni ham o‘zgartirmoqda. Innovatsiyalar bilan bog‘liq texnologiyalar 
mehnatga bo‘lgan ehtiyojni ham o‘zgartiradi. Bu esa ishga qabul qilish jarayonlarini, yangi kasblarning 
shakllanishini va eskilarining yangi texnologiyalarga moslashuvini ta’minlashni talab qiladi. Bunda faoliyat 
yurituvchi xodimlarning ushbu vaziyatga moslashuvchanligi muhim ahamiyat kasb etadi. Chunki innovatsion 
iqtisodiyot sharoitida yuqori malakali kadrlarga talab ortib boradi. Kadrlarning innovatsion mahorati, ya’ni yangi 
texnologiyalar, dasturiy ta’minot va metodologiyalardan samarali foydalanishi talab etiladi. Kadrlarning malakasi 
ham shunga mos bo‘lishi zarur.

Bugungi kreativ iqtisodiyot sharoitida har bir xodimda ijodkorlik fazilati ham bo‘lishi kerak. Chunki xodimlar 
o‘rtasidagi raqobat aynan ijodkorlikni talab qiladi. Innovatsion muhitda mehnat bozori ijodkorlik va raqobatga 
asoslangan. Novatorlik g‘oyalari bilan chiqish uchun mehnat bozoridagi ishtirokchilar o‘rtasida doimiy raqobat 
bo‘lishi tabiiy. Shu tufayli hozirgi paytda mutaxassisning diplomi emas, balki uning malakasi muhim hisoblanadi.

Hozirgi innovatsion iqtisodiyot sharoitida jarayonlarning mashinalashtirilishi va masofaviy ish shakllari ham 
jadal rivojlanmoqda. Natijada mehnat bozorida masofaviy ish va frilansing ham tez sur’atlar bilan kengaymoqda. 
Bu esa, o‘z navbatida, kadrlarning ish bilan bandligi va mehnat sharoitlarining o‘zgarishiga ta’sir ko‘rsatadi. 
Muhimi – ko‘plab kasblar uchun uydan chiqmasdan ishlash imkoniyati paydo bo‘ldi. Shuningdek, boshqa 
mamlakatlarga chiqmasdan xizmatlar eksportini amalga oshirish imkoniyatlari yaratilmoqda.

Shuni alohida ta’kidlash joizki, ushbu muvaffaqiyatlarga erishish uchun uzluksiz ta’lim tizimini rivojlantirish 
maqsadga muvofiq. Innovatsion muhitda professional rivojlanish uchun uzluksiz ta’lim bilan birga, ilgari 
o‘qiganlar uchun qayta tayyorlov ham muhim ahamiyatga ega. Kadrlar bunday sharoitda doimiy ravishda o‘z 
bilimlarini yangilab borishlari kerak bo‘ladi.

Innovatsion iqtisodiyot sharoitida ish beruvchilar va tashkilotlarning strategik rejalari innovatsiyalarga 
asoslangan bo‘lishi kerak, chunki bu – raqobatbardoshlikni oshirish va bozordagi o‘rnini mustahkamlash uchun 

zarur omillardan biridir. Hozirgi sharoitda innovatsion jarayonlarning aksariyati ishlab chiqarish va ijtimoiy 
hayotni raqamlashtirish bilan bog‘liq. Bunday sharoitda mehnat bozori ham shunga mos tarzda takomillashib 
borishi lozim.

Mehnat bozorida ijtimoiy tarmoqlar va aloqa vositalari mahalliy va global miqyosda yangi imkoniyatlar 
yaratmoqda. Ushbu jarayon ish beruvchilar va xodimlar o‘rtasidagi munosabatlarni yangicha shakllantirmoqda. 
Zero, ijtimoiy tarmoqlar axborot uzatishning asosiy vositasiga aylangani bilan o‘ziga xosdir. Shu jihatdan, ular 
ko‘plab odamlarning asosiy vaqtini egallab olmoqda. Bu holatning ijobiy tomonlari bilan birga, salbiy jihatlari 
ham mavjud. Xususan, xodimlarning ish vaqtida ijtimoiy tarmoqlarga haddan tashqari e’tibor qaratishi mehnat 
unumdorligiga salbiy ta’sir ko‘rsatishi mumkin.

Yana bir muhim jihat – mehnat bozoridagi qonunchilik va davlatning iqtisodiy siyosati innovatsion taraqqiyot 
va uning ta’sirini inobatga olgan holda shakllanishi kerak. Zero, iqtisodiy siyosat va real iqtisodiyot bir-biridan 
ajralmasdir. Agar ushbu muvofiqlik ta’minlansa, iqtisodiy faoliyat samaradorligi ortadi. Shu sababli, jamiyatdagi 
o‘zgarishlarga mos tarzda qonunchilik va iqtisodiy siyosat ham yangilanib borishi zarur.

Misol uchun, rejali iqtisodiyot sharoitida barcha mulklar davlatga tegishli edi. Mustaqillikka erishilganidan 
keyin esa mulklarni xususiylashtirishga ehtiyoj tug‘ildi. Bu esa iqtisodiy munosabatlarning yangilanishi, tegishli 
qonun va siyosatga moslashtirilgan holda amalga oshdi.

Mazkur xususiyatlar mehnat bozorini innovatsion rivojlantirishda milliy manfaatlarni saqlagan holda global 
iqtisodiy jarayonlarga integratsiyalashuvni taqozo etadi. Integratsion jarayonlar, o‘z navbatida, ushbu yo‘nalishda 
harakat qilish uchun ob’yektiv omil hisoblanadi. Shu nuqtai nazardan, innovatsion iqtisodiyot sharoitida mehnat 
bozori transformatsiyasi jamiyat taraqqiyotini ta’minlashda muhim rol o‘ynaydi.

Innovatsion iqtisodiyot sharoitida mehnat bozori transformatsiyasini yangi talablar doirasida takomillashtirish 
uchun korxona va tashkilotlarda xodimlarning yo‘nalishlari bo‘yicha tabaqalanishiga alohida e’tibor qaratish 
zarur. Xodimlarning tabaqalanishi quyidagi jadvalda aks ettirilgan (1-jadval).

1-jadval. Xo‘jalik yurituvchi subyektlarda inson resurslarining faoliyati va mulkka egaligi bo‘yicha tabaqalanishi. 

T/r
Mehnat resurslarining 

korxona va tashkilotlardagi 
tabaqalanishlari

Har bir guruhning maqomi va vazifalari 

1. Tashkilotning rahbarlari va 
o‘rinbosarlari Bularga korxonaning direktori va ularning o‘rinbosarlari kiradi.

2. O‘rta bo‘g‘in rahbarlar Har bir yo‘nalish bo‘yicha rahbarlar kiradi. M: ishlab chiqarish sexlari 
rahbarlari, saqlash bo‘limi rahbarlari, ta’minot bo‘limi rahbarlari va h.k.

3. Mutaxassislar Iqtisodchilar, buxgalterlar, auditorlar, menejerlar va boshqalar

4. Ishchi xodimlar Besosita ishlab chiqarish va xizmat ko‘rsatish bo‘limlarida ishlaydigan 
asosiy xodimlar

5. Yordamchi personallar Qarovullar, farroshlar, navbatchi elektriklar va h.k.

6. Korxona egalari Bevosita korxona tasischisi, aksiyadorlar, davlat va nodavlat mulk 
sohiblari va h.k.

7. Hamkorlar Korxona shtatida bo‘lmagan, lekin korxonaga xizmat qiladigan xodimlar. 
M: yuk tashuvchi-lar, sovutgich tashkilotlari xodimlari va h.k.

Mazkur jadvalda keltirilgan mehnat resurslarining korxona va tashkilotlardagi tabaqalanishining 
1–6-bandlari mehnat bozorida ishlovchilar sifatida ishtirok etadi. 7-banddagilar esa ish beruvchilar sifatida 
maydonga chiqadi. Bunga tashkilot rahbarlari (korxona direktorlari) va ularning o‘rinbosarlari ham rahbarlik 
faoliyati doirasida ishtirok etadi. Ushbu xodimlarning barchasi muntazam ravishda innovatsion o‘zgarishlarga 
moslashgan holda o‘z malakalarini oshirib borishlari zarur.

X U L O S A  V A  T A K L I F L A R
Innovatsion iqtisodiyot sharoitida mehnat bozori transformatsiyasining yangi talablar doirasida 

takomillashuvi – ob’yektiv zaruriyatdir. Biroq bunga to‘liq erishish uchun hali amalga oshirilishi lozim bo‘lgan 
masalalar ko‘p. Shu boisdan quyidagi ilmiy tavsiyalarni taklif etamiz:

Birinchidan, bugungi kunda oliy o‘quv yurtlarida tayyorlanayotgan kadrlarni, kasbidan qat’i nazar, raqamli 
iqtisodiyot asoslaridan xabardor qilib tayyorlash lozim. Chunki hozirgi sharoitda pedagog ham, muhandis ham, 
dehqon ham raqamli iqtisodiy bilimlarsiz bugungi mehnat bozorida raqobatbardosh bo‘la olmaydi.

Ikkinchidan, ta’limning barcha bosqichlarida, xususan, oliy o‘quv yurtlarida dual ta’lim tizimini keng joriy 
etish, ya’ni nazariya bilan amaliyotni uyg‘unlashtira oladigan o‘qituvchilar korpusini shakllantirish va o‘quv 
dasturlarini qayta ko‘rib chiqish maqsadga muvofiqdir.

Uchinchidan, dual ta’limni rivojlantirish va o‘quv jarayonining sifatini oshirish uchun oliy o‘quv yurtlari 
tasarrufida korxona, tashkilot, korporatsiyalar yoki aksiyadorlik jamiyatlarini kasbiy yo‘nalishlar bo‘yicha 
biriktirish yoki shunday tuzilmalarni OTM tasarrufida tashkil etish zarur.

Umuman olganda, zamon shiddat bilan o‘zgarib bormoqda. Hayotimizga raqamli, innovatsion, kreativ 
kabi iqtisodiyot turlari kirib kelmoqda. Bularsiz mamlakatni barqaror rivojlantirish va uning raqobatbardoshligini 
ta’minlashning imkoni yo‘q. Shu sababli, mazkur masalaga alohida e’tibor qaratish zarur.

